
4 iyun 2021-ci il, cümə 7

Səfir: Regionda yalnız qərəzsiz Fransaya yer var
Hər iki tərəfi dinləməklə bağlı fikrinizlə razılaşırıq. Aydın 

görünür ki, Fransa daha çox erməni lobbisinin təsirinə 
məruz qalıb. Fransada böyük erməni diasporu var. Nəticədə 
münasibətlərdə tarazlıq pozulub və tarazlığın yaradılması üçün 
sizin burada olmağınız vacibdir. Azərbaycanla bağlı söylədiyiniz 
fikirlərlə razıyam. Gözəl paytaxtınız var, mədəniyyətin nə qədər 
əhəmiyyətli olduğunu əks etdirir. Ölkənizdəki tolerantlığa 
ehtiramımı bildirirəm.

Azərbaycanın dünyəvi, demok-
ratik ölkə olduğunu bilirdik və siz bir 
daha təsdiqlədiniz. Azərbaycanın 
postmünaqişə baxışlarını və ak-
tual vəziyyətlə bağlı çağırışlarını 
aydın şəkildə ifadə etdiyinizə görə 
təşəkkürümüzü bildiririk.  

Bu fikirləri Fransa Senatında 
Qarabağ müharibəsi ilə bağlı yara-
dılmış işçi qrupun məruzəçilərinin 
Azərbaycanın bu ölkədəki səfiri 
Rəhman Mustafayevlə təşkil etdi-
yi dinləmələr zamanı Senatın xarici 
əlaqələr, müdafiə və silahlı qüvvələr 
komissiyasının vitse-prezidentləri Olivye 
Siqolotti və Joel Geryo Azərbaycanla 
bağlı fikirlərini ifadə edərkən söyləyiblər. 
Onlar təəssüflə qeyd ediblər ki, Minsk 
qrupu münaqişənin həlli prosesində 
iflasa uğrayıb, həll yolu tapa bilməyib. 
Münaqişənin həlli üçün hərbi yol 
seçildiyinə təəssüflənsələr də, bəzən 
bunun qaçılmaz olduğunu bildiriblər. 

Belə dinləmələrin əsl reallıqları 
bilmək üçün əvəzsiz və vacib olduğu 
vurğulanıb. Mətbuatın manipulyasiya 
edildiyi və mediada yazılanların reallıq 
və həqiqətləri əks etdirmədiyi təəssüf 
hissi ilə qeyd olunub. 

Səfir Rəhman Mustafayev 44 günlük 
müharibədən sonrakı mərhələnin 
əsas çağırışlarından – azad edilmiş 
ərazilərimizin minadan təmizlənməsi, 
yenidənqurma işləri, iki ölkə arasında 
barışıq, Qarabağın icmaları arasında 
etimadın yaradılması və erməni mənşəli 
vətəndaşların inteqrasiyası, eləcə də 
UNESCO-nun texniki missiyasından 
söz açıb. İndiki vəziyyətdə üzləşilən 
məsələlərlə bağlı ətraflı məlumat verib. 

Vurğulayıb ki, indiki mərhələdə 
əsas yolların minalanmış olması ən 
böyük fəlakətdir. Şəhərlər, kəndlər, 
qəbiristanlıqlar 30 illik işğal dövründə  
yerlə-yeksan edilib, yer üzündən 
silinib. Ermənistanın mina xəritələrini 
verməkdən imtina etdiyi vurğulanaraq, 
bu səbəbdən doğma torpaqlarından 
30 ildir didərgin salınmış azərbaycanlı 
məcburi köçkünlərin evlərinə dönə 
bilmədiyi xatırladılıb. 

Diplomat son günlər Fransa 
mətbuatında “erməni əsgərlərinin 
saxlanması” ilə bağlı təhrif olunaraq ya-

zılan məlumatlardan söz açıb, əslində, 
onların gecə vaxtı ərazilərimizi yenidən 
minalamağa cəhd edən diversiya qrupu 
olduğunu diqqətə çatdırıb və bununla 
bağlı təhqiqat aparıldığını deyib.

Diqqətə çatdırıb ki, Birinci Qarabağ 
müharibəsində Ermənistan tərəfindən 
əsir götürülən 4000 azərbaycanlının 
taleyindən bu gün də xəbər yox-
dur. Bu gün qondarma “müharibə 
əsirləri” deyən Ermənistan, əslində, 
mülki azərbaycanlılara qarşı törətdiyi 
cinayətləri ört-basdır etməyə cəhd 
edir. Ermənistanın yaxın dostu olan 
Fransa mövcud imkanlarından istifadə 
edərək azərbaycanlıların taleyi ilə 
bağlı məlumatların ölkəmizə təqdim 
edilməsinə yardım göstərə bilər. 

Xatırladılıb ki, müharibə bitdikdən 
sonra hərbi əsirlər “hamının hamıya” 
prinsipi əsasında dəyişdirilib. Bildirilib 
ki, Azərbaycanda saxlanılan ermənilər 
müharibədən sonra torpaqlarımıza 
soxularaq, biri mülki şəxs olmaqla, 5 
azərbaycanlını qətlə yetirən təxribatçı 
qrupun üzvləridir.  

Səfir işğal müddətində Ermənistan 
tərəfinin Azərbaycanın tarixi və mədəni 
irs abidələrini dağıtdığını, muzey 
eksponatlarını yandırdığını və talan 
etdiyini xüsusi vurğulayıb. UNESCO-
nun texniki missiyasının bölgəyə 
səfərində Azərbaycanın hamıdan çox 
maraqlı olduğunu, hətta bir neçə il əvvəl 
qurumun texniki missiyasının işğal 
altındakı ərazilərə səfərinin təşkilini 
tələb etməsinə baxmayaraq, bu səfərin 
Ermənistan tərəfindən rədd edildiyini 
diqqətə çatdırıb. 

Azərbaycanda erməni mənşəli 
vətəndaşların gələcəyi ilə bağlı danışan 
diplomat bildirib ki, ölkəmiz tolerant, 
multikultural və çoxsaylı etnik qrupla-
rın birgə mehriban yaşadığı ölkədir. 
Azərbaycanda bütün vətəndaşların  
hüquq bərabərliyi Konstitusiya ilə təmin 
olunur və olunacaq. Dağlıq Qarabağda 
münaqişədən əvvəl 48 etnik qrupun 
nümayəndələri yaşayıb, ancaq işğal 
dövründə Ermənistan bu ərazini özü 
kimi monoetnik hərbi kazarmaya çevi-
rib. 

Fransalı senatorun 44 günlük 
müharibənin Ermənistan üçün təhqir və 

alçaldıcı olması ilə bağlı fikrinə cava-
bında bildirilib ki, Azərbaycan ötən əsrin 
90-cı illərində BMT-nin Təhlükəsizlik 
Şurası tərəfindən qəbul edilmiş və 
Fransanın da səs verdiyi 4 qətnamənin 
həyata keçirilməsini 30 il gözləyib. 
Həmin qətnamələr erməni silahlı 
qüvvələrinin Azərbaycan ərazilərindən 
dərhal və qeyd-şərtsiz çıxarılmasını 
tələb edirdi.  Belə vəziyyətdə təhqirdən, 
alçalmadan söz gedə bilməz. 2020-ci 
ilin payızında Azərbaycan beynəlxalq 
səviyyədə tanınmış sərhədlərini bərpa 
edib. Bu, kimsə üçün fəlakət ola bilər, 
ancaq beynəlxalq hüquq çərçivəsində 
bu, regionda qanuni vəziyyətin 
bərpasıdır. 

Azərbaycanın regionda davamlı 
sülh üçün bütün səylərini səfərbər etdi-
yini deyən diplomat Zəngəzur nəqliyyat 
dəhlizinin açılmasının əhəmiyyətindən 
söz açıb, bu dəhlizdən regionun bütün 
ölkələrinin, o cümlədən Ermənistanın 
bəhrələnəcəyini bildirib. Zəngəzur 
dəhlizinin hələ sovet dövründə fəaliyyət 
göstərdiyini vurğulayaraq, ölkəmizin bu 
istiqamətdə konkret layihələri olduğunu 
deyib. 

Son günlər sərhədlərdə baş 
verən hadisələrlə bağlı qeyd edilib 
ki, Azərbaycan əraziləri sovet rejimi-
nin iflasının ilk günüdən işğal altında 
olduğu üçün iki ölkə arasında delimita-
siya və demarkasiya işləri aparılmayıb. 
Azərbaycan xəritəsini təqdim edərək, 
bu gün sərhədçilərimizin beynəlxalq 
səviyyədə tanınmış sərhədlərimizdə 
dayandığını diqqətə çatdırıb.  Bildirib 
ki, Fransa mətbuatının tez-tez haqqın-
da yazdığı Sünik tarixən Azərbaycana 
məxsus olmuş Zəngəzurun 
ərazisindədir.  

Həmçinin səfir R.Mustafayev 
Ermənistanın Azərbaycanın təbii 
ehtiyatlarını qeyri-qanuni istismar 
etdiyini xatırladaraq, bu istiqamətdə 
də mütəxəssislərin çalışdığını bildirib. 
Qeyd edib ki, ölkəmizə dəyən ziyan 
hesablandıqdan sonra bununla bağlı 

beynəlxalq məhkəmələrə müraciət 
olunacaq. 

Dağlıq Qarabağın statusu ilə 
bağlı suala cavab verən səfir bildirib 
ki, bu məsələ artıq öz həllini tapıb. 
Azərbaycan Respublikası Konstitu-
siyasının 2 fəslinin 7-ci maddəsinin 
1-ci bəndində aydın göstərilib ki, 
Azərbaycan dövləti demokratik, 
hüquqi, dünyəvi, unitar respublikadır. 
Azərbaycan unitar, bütöv, bölünməz 
ölkədir. 

Müharibə dövründə Fransanın 
qərəzli mövqe tutduğu, Senat və Milli 
Assambleyada qeyri-qanuni qərarların 
qəbul edildiyi xatırladılıb. Bildirilib ki, 
Ermənistanla ən yaxın olan ölkə kimi 
Fransa bu gün açıq qalan məsələlərə, o 
cümlədən iki ölkə, eləcə də Azərbaycan 
və erməni icmaları arasında etima-
dın və etibarın qurulmasına, sülhün 
bərqərar olmasına töhfə verə bilər. 
Regionda yalnız qərəzsiz Fransaya 
yer var. Əlbəttə, regiona gəlməzdən 
əvvəl Fransa qərəzsiz mövqeyini 
göstərməli, təsdiqləməli, Azərbaycanla 
bağlı mövqeyini açıqlamalıdır. Fransa-
nın Azərbaycanla bağlı prinsipləri bəlli 
olmalıdır. 

Fransa Azərbaycanın suverenli-
yini, ərazi bütövlüyünü, beynəlxalq 
səviyyədə tanınmış sərhədlərinin toxu-
nulmazlığını birmənalı şəkildə tanımalı-
dır. Bunlar Fransanın regiona qayıtması 
və Azərbaycanla münasibətlərinin 
inkişafı üçün əsas baza prinsipləridir. 
Fransa regiona qayıtmaq üçün bölgənin 
ən güclü dövləti olan Azərbaycanın sülh 
quruculuğu səylərini dəstəkləməlidir. 

Sonda diplomat qeyd edib ki, 
Azərbaycan Cənubi Qafqazda böyük 
beynəlxalq və regional layihələrin 
təşəbbüsçüsü və müəllifidir.  

Şəhla AĞALAROVA, 
AZƏRTAC –ın xüsusi müxbiri

Paris

“Qırx dörd günlük müharibə Azərbaycanın  gücünü, Silahlı 
Qüvvələrimizin rəşadətini, qəhrəmanlığını, xalqımızın birliyini göstərdi” 

Bütün bunlara baxmayaraq, sülh 
yolu ilə Azərbaycan işğaldakı torpaq-
ların azad edilməsinə nail ola bilmədi. 
Çünki Ermənistan rəhbərliyi açıq-aydın 
ərazilərimizin bizə qaytarılmasının müm-
künsüzlüyünü bildirirdi. Belə olan halda 
isə faktiki olaraq danışıqlar prosesinə 
son qoymaqdan başqa yol qalmırdı.  

Yeri gəlmişkən, burada bir məqamı 
da xatırlatmaq istərdik. Ermənistan 
Azərbaycan torpaqlarını işğal altın-
da saxladığı uzun illər ərzində bu 
ərazilərdəki  yaşayış məntəqələrini 
dağıtmaqla, təbii sərvətləri talan 
etməklə bərabər, həm də Şuşa, Qubad-
lı, Laçın və digər yerlərdə qanunsuz 
məskunlaşma aparırdı. Beynəlxalq 
təşkilatlar, nüfuzlu dövlətlər tərəfindən 
isə bütün bu azğın hərəkətlər, van-
dalizm, barbarlıq əməlləri susqun-
luqla qarşılanırdı, biganə münasibət 
bəslənilirdi. Əslində isə belə olmamalı 
idi. Bu cür beynəlxalq cinayətə, Cenevrə 
konvensiyalarına zidd vəhşiliyə, torpaq-
larımızın erməniləşdirilməsi cəhdinə 
layiqli cavab verilməli, təcavüzkara öz 
yeri göstərilməli idi. Amma heç bir tədbir 
görülmürdü…  

Bu cür ədalətsiz yanaşmanın 
nəticəsində Vətən müharibəsi ərəfəsində 
Ermənistan–Azərbaycan arasında 
qarşıdurma daha da güclənmişdi, işğalçı 
tərəfindən ardıcıl şəkildə təxribatlar 
törədilməyə başlanmışdı. Əlbəttə, 
burada Ermənistanın yeni hakimiyyəti, 
Paşinyan rejimi müstəsna rol oynayırdı. 
“Soros çevrilişi” nəticəsində hakimiyyətə 

gələn Paşinyan Ermənistan-Azərbaycan, 
Dağlıq Qarabağ münaqişəsinin həllində 
sağlam düşüncə və xoş məram nüma-
yiş etdirmək əvəzinə, məkrli siyasət 
yürütməyə, eskalasiyası prosesi-
nin, necə deyərlər, canlandırılması-
na üstünlük verirdi. O, işğal edilmiş 
ərazilərə tez-tez səfər edərək, “Qara-
bağ Ermənistandır və nöqtə” şüarını 
səsləndirirdi. Ermənistanın müdafiə 
naziri isə “ərazilər müqabilində sülh” 
formulundan imtina etdiyini vurğulayır  
və “yeni ərazilər uğrunda yeni müharibə” 
məzmunlu yeni hərbi konsepsiya irəli 
sürürdü.

Nikol Paşinyan növbəti çirkin 
əməlini isə ötən il sentyabrın 27-də 
reallaşdırdı, ölkəmizə qarşı təxribat 
törətdi, Azərbaycanın hərbi obyektləri 
və mülki əhalisini hədəfə aldı. Bu isə 
Vətən müharibəsinin başlamasına gətirib 
çıxardı.     

İşğalçı Ermənistan İkinci Qarabağ 
müharibəsinin getdiyi 44 gün ərzində 
istər cəbhə xəttində, istərsə də müharibə 
bölgəsindən uzaq ərazilərdə yerləşən 
yaşayış məntəqələrimizə qarşı ar-
dıcıl təxribatlar törətməkdən, dinc 
sakinləri atəş altında saxlamaqdan və 
beləliklə, müharibə cinayətlərini davam 
etdirməkdən belə çəkinmədi. Düşmən 
savaşdan kənar rayonlarımızı mütəmadi 
olaraq intensiv raket və ağır artilleri-
ya atəşinə tutdu, nəticədə çox sayda 
mülki əhali həyatını itirdi. Bütün bunlar 
isə düşmənin faşist xislətindən xəbər 
verməklə bərabər, onun beynəlxalq 

hüququn norma və prinsiplərinə saymaz-
lığını göstərdi,  sülh və insanlıq əleyhinə 
yönələn təcavüzkarlığını, müharibə və 
terror prinsiplərinə sadiqliyini təsdiqlədi. 

Dövlətimizin başçısı Ağdam 
ictimaiyyətinin nümayəndələri 
ilə görüşündə qırx dörd günlük 
müharibənin Azərbaycanın gücü-
nü, Silahlı Qüvvələrimizin rəşadətini, 
qəhrəmanlığını, xalqımızın birliyini 
göstərdiyini diqqətə çatdırıb: “Biz 
bir yumruq kimi birləşərək düşmənə 
sarsıdıcı zərbələr endirdik, düşməni 
torpağımızdan qovduq. Qırx dörd günün 
hər bir günü qəhrəmanlıq dastanıdır, 
hər bir günü bizim üçün əzizdir, doğ-
madır. Çünki hər gün biz irəli gedir-
dik, hər gün. Bir gün də geri addım 
atmamışıq. Düşmən müharibənin son 
mərhələsində panikaya, isterikaya 
qapılaraq öz məğlubiyyətini artıq dərk 
etməyə başlamışdı. Bir daha gördü ki, 
Azərbaycan qarşısında onlar duruş 
gətirə bilməyəcəklər”.

Təəssüf ki, Vətən müharibəsində rüs-
vayçı məğlubiyyətlə üzləşən Ermənistan 
ötən aylar ərzində də faşist əməllərindən 
əl çəkmir, ardıcıl şəkildə təxribatlar 

törədir,  Azərbaycanla sərhəd zolağında 
gərginliklər yaşadır, sərhədlərin delimita-
siya və demarkasiyası prosesini pozma-
ğa çalışır. 

Ermənistanın bugünkü vəziyyəti 
də acınacaqlıdır. Düşmən ölkədə 
hakimiyyətsizlik hökm sürür, seçkiqabağı 
gərginlik müşahidə edilir. Bundan ya-
rarlanmağa çalışan düşmən təxribatları 
davam etdirəcəyi halda yenidən 
Azərbaycanın “dəmir yumruğ”unun işə 
düşə biləcəyini təəssüf ki, anlamır.

Prezident İlham Əliyev Ağ-
dam ictimaiyyətinin nümayəndələri 
ilə görüşündə ötən illər ərzində 
Ermənistanın işğalçılıq siyasəti 
yürüdərək, böyük səhvə yol verdi-
yini, torpaqlarımızın işğaldan azad 
edilməsinin Azərbaycan xalqı üçün 
ümummilli məsələ olduğunu vurğula-
yıb. Ölkə rəhbəri daha sonra deyib: 
“İkinci Qarabağ müharibəsi bir daha 
Azərbaycan xalqının əzmini, iradəsini 
göstərdi, bütün dünyaya göstərdi və bu 
şanlı Qələbə tarixdə əbədi qalacaqdır. 
Bundan sonra Azərbaycan dövləti qalib 
dövlət kimi inkişaf edəcək. Azərbaycan 
xalqı müzəffər xalq kimi yaşayacaq, 

qürur hissi ilə yaşayacaq. Ermənistan 
isə məğlub edilmiş dövlətdir və bizim 
işğal altında olan torpaqlarda törədilmiş 
vəhşilik o erməni lobbi təşkilatlarının 
öz xalqı haqqında yaratdıqları mifologi-
yaya da son qoydu. Çünki bu dağıntı-
ları törədən vəhşidir. Bunun başqa adı 
yoxdur…”

Bu gün işğaldan azad olunmuş 
ərazilərin vəziyyəti erməni vandalizmin 
sübutudur. Düşməndən təmizlənən 
şəhər və kəndlər tamamilə dağıdılmış 
vəziyyətdədir. Həmin dağıntılar Birin-
ci Qarabağ müharibəsindən sonrakı 
dönəmdə törədilib. Əvvəlcə evlərin və 
sosial obyektlərin tikinti materialları, dam 
örtükləri və pəncərələri oğurlanıb, daha 
sonra isə işğal altındakı torpaqlarda 
Azərbaycanın mədəni irsi dağıdılıb, təbii 
sərvətləri talan olunub.   

Ermənistan Azərbaycan torpaqlarını 
ələ keçirməklə, şəhər və kəndlərimizi 
xaraba qoymaqla, maddi-mədəni, təbii 
sərvətlərimizi talan etməklə heç nəyə 
nail ola bilmədi. Dövlətimizin başçısının 
vurğuladığı kimi, rəsmi İrəvanın işğalçı 
siyasəti Ermənistanı tənəzzülə apardı. 
Demək olar ki, 30 il çəkən işğal faktı 

səbəbindən Azərbaycan ərazilərinin 
azad olunmayana qədər Ermənistanla 
əməkdaşlıq etməyəcək kimi öz mövqeyi-
ni birmənalı şəkildə bəyan etdi. 

Ermənistan hazırda böyük səhvə 
yol verdiyini anlayır. Lakin artıq gecdir. 
Bu səhvin buraxılmasından 30 illik bir 
zaman keçir. Bu müddətdə Ermənistanın 
yürütdüyü işğalçılıq siyasəti, Vətən 
müharibəsindəki acı məğlubiyyəti 
düşmən ölkəni dərin böhranla üzləşdirib. 
Hazırda Ermənistanın vəziyyəti 
müstəqilliyinin ilk illərindəkindən də ağır-
dır. Bu gün Ermənistanın ordusu belə 
yoxdur. Sosial-iqtisadi şəraiti gündən-
günə pisləşir. Ölkə altı aydan çoxdur ki, 
siyasi böhran keçirir. Erməni cəmiyyəti 
vətəndaş müharibəsi təhlükəsini yaşayır. 
Bütün bu acınacaqlı durumun kökündə 
işğalçılıq siyasəti dayanır.  

“Dağlıq Qarabağ münaqişəsi” ifadəsi 
artıq tarixə qovuşub. Bu,   ilk növbədə, 
Azərbaycan tərəfindən, sonra isə ötən 
ilin 10 noyabr tarixli birgə Bəyanat ilə 
artıq həllini tapıb.   

Bu gün işğaldan azad olunmuş 
ərazilərdə quruculuq işləri intensiv 
şəkildə aparılır. Azərbaycan çox mühüm 
təkliflərlə və təşəbbüslərlə çıxış edir və 
bu, xüsusən də, kommunikasiyaların və 
yeni daşıma dəhlizlərinin açılması ilə 
bağlıdır. Layihənin həyata keçirilməsi ilə 
bağlı iş artıq başlayıb. Azərbaycan bu 
məqsədlə texniki və maliyyə imkanlarını 
ayırıb.

Vaqif BAYRAMOV, 
“Xalq qəzeti”

Baş Prokurorluq və Dövlət Təhlükəsizliyi 
Xidməti  Ermənistan mətbuatında yer alan 
əsassız fikirlərlə bağlı birgə məlumat yayıb

İyunun 2-də Ermənistan mətbuatında həmin ölkənin morqlarında 
saxlanılan meyitlərdən bəzilərinin Azərbaycanın hərbi qulluqçularına 
aid olması ehtimalı barədə həqiqətəuyğun olmayan fikirlər 
səsləndirilib. 

Azərbaycan Respublikası Baş Prokuror-
luğunun və Dövlət Təhlükəsizliyi Xidmətinin 
mətbuat xidmətlərinin AZƏRTAC-a da-
xil olan birgə məlumatında bildirilib ki, 
Ermənistan Səhiyyə Nazirliyinin tabeliyində 
olan morqlarda saxlanılan və kimlikləri 
məlum olmayan meyitlərin içərisində 
Azərbaycan Silahlı Qüvvələrinin şəxsi 
heyətinə aid hərbi qulluqçu yoxdur. Belə 
ki, Ermənistan hüquq-mühafizə orqanları 
tərəfindən təyin edilmiş məhkəmə-genetik 
ekspertizasının (DNT testi) rəyi ilə həmin 

meyitlərin erməni hərbçilərə məxsus olması 
müəyyənləşdirilib.

Hazırda Azərbaycan Respublikası Silahlı 
Qüvvələrinin itkin düşmüş hərbi qulluqçula-
rının tapılaraq doğmalarına təhvil verilməsi 
istiqamətində Azərbaycan Respublikası 
Baş Prokurorluğunun, Respublika Hərbi 
Prokurorluğunun, Dövlət Təhlükəsizliyi 
Xidmətinin, Müdafiə və Fövqəladə Hallar 
nazirliklərinin peşəkar əməkdaşlarından 
ibarət axtarış qrupları tərəfindən intensiv iş 
aparılır. 

Azad olunmuş ərazilərdə 
monitorinqlər aparılır

Mədəniyyət Nazirliyinin 
nümayəndələri tərəfindən 
Azərbaycanın işğaldan azad 
olunmuş ərazilərindəki tarix 
və mədəniyyət obyektlərinin 
ilkin inventarlaşdırılması 
və mühafizəsi məqsədilə 
monitorinqlər aparılır.

Nazirliyin İnformasiya və 
ictimaiyyətlə əlaqələr şöbəsindən 
bildirilib ki, Prezident İlham Əliyevin 
“Azərbaycan Respublikasının 
işğaldan azad olunmuş ərazilərində 
müvəqqəti xüsusi idarəetmənin təşkili haq-
qında” 29 oktyabr 2020-ci il tarixli  fərmanına 
əsasən aparılan monitorinqlər zamanı dövlət 
qeydiyyatında olan 314 tarix-mədəniyyət 
abidəsinə baxış keçirilib. Bundan əlavə, 
həmin ərazilərdə yerləşən dövlət qeydiy-
yatında olmayan 125 obyektin (yeni aşkar 
olunmuş abidə) monitorinqi aparılıb. 

Baxış keçirilən tarix-mədəniyyət 
abidələrinin və tarixi, memarlıq, arxeoloji 
əlamət dasıyan obyektlərin əksəriyyətinin 
işgalcılar tərəfindən tamamilə dağıdıldığı 
yalnız qalıqlarının qaldıgı, müdaxilə olundugu 
və vandalizmə uğradığı aşkara çıxıb.

Həmcinin aparılan ilkin monitorinqlər za-
manı 855 mədəniyyət müəssisəsi müəyyən 
edilib ki, onlardan 457-si kitabxana, 345-i 
klub müəssisəsi, 20-si muzey, 25-i usaq 
musiqi məktəbi, 1-i kinoteatr, 2-si teatr, 2-si 
qalereya, 3-ü kinoklubdur.

Şöbədən bildirilib ki, məlumatlar Şusa, 
Cəbrayıl, Füzuli, Zəngilan, Xocavənd, Qu-
badlı, Ağdam və Kəlbəcər rayonlarını əhatə 
edir.

Bölgədə  monitorinqlər  davam edir.

M.MÜKƏRRƏMOĞLU,  
“Xalq qəzeti”

Biz bir yumruq kimi birləşərək 
düşmənə sarsıdıcı zərbələr endirdik, 
düşməni torpağımızdan qovduq. Qırx 
dörd günün hər bir günü qəhrəmanlıq 
dastanıdır, hər bir günü bizim üçün 
əzizdir, doğmadır. Çünki hər gün 
biz irəli gedirdik, hər gün. Bir gün 
də geri addım atmamışıq. Düşmən 
müharibənin son mərhələsində 
panikaya, isterikaya qapılaraq öz 
məğlubiyyətini artıq dərk etməyə baş-
lamışdı. Bir daha gördü ki, Azərbaycan 
qarşısında onlar duruş gətirə 
bilməyəcəklər.

İlham ƏLİYEV 
Azərbaycan Respublikasının 

Prezidenti

Prezident İlham Əliyevin mayın 28-də Ağdam ictimaiyyətinin 
nümayəndələri ilə görüşündə Vətən müharibəsindən əvvəlki 
illərdə Azərbaycanın haqq mübarizəsində qalib gələcəyinə, 
tarixi ədaləti bərpa edəcəyinə, nəyin bahasına olursa-
olsun, tarixi torpaqlarımızın düşməndən təmizlənəcəyinə 
inandığını diqqətə çatdırıb. Ölkə rəhbəri bu əminliyin  sülh 
yolu ilə gerçəkləşməsinə çalışıldığını da vurğulayıb: 
“Ancaq Azərbaycan vətəndaşları yaxşı bilirlər ki, sülh 
danışıqları, sadəcə olaraq, status-kvonun əbədi olmasına 
istiqamətləndirilmişdi. Əfsuslar olsun ki, bu məsələ ilə 
məşğul olan vasitəçilər 30 ilə yaxın davam edən danışıqlar 
müddətində aqressora – işğalçıya təzyiq göstərmədilər, onları 
məcbur etmədilər, onlara sanksiyalar tətbiq etmədilər. Açıq-
aydın demədilər ki, işğalçı qüvvələr Azərbaycan torpağından 
çıxmalıdır. Aqressor təbii olaraq, daha da azğınlaşırdı, daha 
da qudururdu və bu torpaqları əbədi işğal altında saxlamaq 
istəyirdi və bu, sirr deyil”.


